
რეზონანსი 
აშშ-ის სახელმწიფო მდივანი საქართველოს პრემიერს: "აშშ მოუთმენლად ელის საქართველოს მიღებას ნატო-ს რიგებში" (რეზონანსი) 
ავტ.: ია აბულაშვილი

გამოცემის ცნობით, საქართველოს პრემიერ-მინისტრის ვიზიტისას აშშ-ში, რომელიც ვაშინგტონში აშშ-ის სახელმწიფო დეპარტამენტიდან დაიწყო, შეხვედრაზე განიხილებოდა აშშ-საქართველოს სტრატეგიული პარტნიორობის დღის წესრიგით გათვალისწინებული საკითხები, საუბარი შეეხო საქართველოს ევროატლანტიკური ინტეგრაციის პროცესსა და ქვეყნის ტერიტორიული მთლიანობის საკითხს.

როგორც შეხვედრის შემდეგ აშშ-ის სახელმწიფო მდივანმა განაცხადა, აშშ-ის პრეზიდენტი დონალდ ტრამპი მტკიცედ უჭერს მხარს ბუქარესტის 2008 წლის სამიტის გადაწყვეტილებას და აშშ მოუთმენლად ელის საქართველოს მიღებას ნატო-ს რიგებში. 

მაიკ პომპეომ კიდევ ერთხელ აღნიშნა, რომ აშშ მკაცრად გმობს რუსეთის მიერ საქართველოს მიწების ოკუპაციას და მხარს უჭერს საქართველოს სუვერენტიტეტსა და ტერიტორიულ მთლიანობას საერთაშორისოდ აღიარებულ საზღვრებში.

საქართველოს პრემიერ-მინისტრ გიორგი კვირიკაშვილისა და აშშ-ის სახელმწიფო მდივან მაიკ პომპეოს შეხვედრას დადებითად აფასებენ ქართველი ექსპერტები. მათი თქმით, ორ ქვეყანას შორის კიდევ ერთი სერიოზული ნაბიჯი გადაიდგა სტრატეგიული ურთიერთობის განვითარების გზაზე.

"ვიზიტი, რა თქმა უნდა, წარმატებულია იმ შეფსებებით, რომლებიც დღეს გაკეთდა. უფრო მეტს ვიზიტის შესახებ გავიგებთ უახლოეს მომავალში, რადგან კიდევ სხვა შეხვედრებიც არის დადგმილი და შემდეგ უფრო არსებითი მსჯელობა შეგვეძლება ვიზიტის თაობაზე.

თუმცა, ის განცხადებები, რომლებიც გაკეთდა სახელმწიფო მდივნის მხრიდან, ცხდყობს, რომ სერიოზული ნაბიჯები გადაიდგა სტარტეგიული ურთიერთობის განვითარების გზაზე.

რაც შეხება საქართველოს ნატო-ში გაწევრიანების პერსპექტივებს, დღეს ვერავინ ვერ იტყვის, რა მოხდება უახლოეს მომავალში, რადგან აქ უამრვი ფაქტორი არსებობს. მაგრამ, აშშ რომ ურყევად უჭერს მხარს საქართველოს ნატო-ში ინტეგრაციას, ეს სერიოზული განაცხადია“, - აღნიშნა ირაკლი მენაღარიშვილმა. 

ბოლო 20 წელიწადში ქართველთა ყველაზე მასშტაბური გამოძევება ევროპიდან (რეზონანსი) 
ავტ.: ნინი ქეთელაური

მიმდინარე წელს, 4 თვის განმავლობაში, ევროკავშირის შენგენის წევრი ქვეყნებიდან რეადმისიას საქართველოს 1 260 მოქალაქე დაექვემდებარა. ანალიტიკოსების შეფასებით, სტატისტიკა საგანგაშოა. მათი თქმით, აღნიშნულმა შესაძლოა, ევროკავშირის ქვეყნებში წამსვლელ საქართველოს სხვა მოქალაქეებსაც შეუქმნას პრობლემები, რადგან ისინი ევროპამ პოტენციურ დამრღვევთა რიგებში მოიაზროს და დამატებითი შემოწმებები შემოიღოს.

პოლიტოლოგი ნიკა ჩიტაძე ამბობს, რომ თუ სტატისტიკა კიდევ უფრო მზარდი აღმოჩნდა, ეს საქართველოს საერთაშორისო იმიჯზეც ნეგატიურად აისახება. 
პოლიტოლოგი სოსო ცინცაძე აცხადებს, რომ გამოსახლების ტალღა მომავალში შემცირდება, თუმცა მოსახდენი უკვე მოხდა და შელახულ იმიჯს ვეღარაფერი აღადგენს. ცინცაძის განცხადებით, მომხდარმა საქართველოს ევროკავშირში გაწევრიანების ვადა, მინიმუმ, 10 წლით გადასწია.

9 ქართული ბატალიონი ემზადება პოტენციური მტრის ჯავშანტექნიკის გასანადგურებლად (რეზონანსი) 
ავტ.: ნინი ქეთელაური

სტატიაში ნათქვამია, რომ აშშ-საქართველოს ყველაზე ამბიციური პროექტი - საქართველოს თავდაცვის მზადყოფნის პროგრამა ვაზიანის საბრძოლო მომზადების ცენტრში უკვე დაიწყო.

საქართველოს თავდაცვის მინისტრ ლევან იზორიას თქმით, საქართველო-აშშ-ის თანამშრომლობის ფარგლებში ახალი ეპოქა იწყება, რომელიც გრძელვადიან პერსპექტივებში ჩვენი ქვეყნის თავდაცვისუნარიანობასა და თითოეული მოქალაქის დაცულობის ხარისხს უფრო გააძლიერებს.

როგორც სამხედრო-ანალიტიკურ ჟურნალ "არსენალის" მთავარი რედაქტორი ირაკლი ალადაშვილი აცხადებს, აღნიშნული სწავლება ყველაზე რეალური საფრთხეების მოგერიებას გულისხმობს, ე.ი. სავარაუდო მოწინააღმდეგის ჯავშანტექნიკის განადგურებას.

მისი თქმით, თუ აქამდე ქართველი სამხედროები ერაყისთვის, ავღანეთისა და კოსოვოსთვის ჩეკპოინტების მოწყობასა და პატრულირებაში ემზადებოდნენ, ამ შემთხვევაში საუბარია იმ გამოცდილების მიღებაზე, რაც ჩვენს სამხედროებს აგვისტოს ომის დროს დააკლდათ.

სამხედრო ექსპერტი ვახტანგ მაისაია ამბობს, რომ აღნიშნული წვრთნებით მოხდება ქართული შეიარაღებული ძალების ნატო-სთან სამხედრო თავსებადობა.

აგვისტოს ომიდან 8 წლის შემდეგ, სტასბურგში რუსეთის დანაშაულებზე სარჩელი ფინალში გადის (რეზონანსი) 

ავტ.: ეკატერინე ბასილაია

რუსეთ-საქართველოს ომიდან 10 წლის შემდეგ, აგვისტოს ომის დანაშაულებზე საქართველოს სარჩელი რუსეთის წინააღმდეგ ფინალში გადის. 23 მაისს სტრასბურგის სასამართლოს დიდი პალატა ბოლო ღია მოსმენას მართავს, რის შემდეგაც სათათბიროდ გადის და რუსეთის გამამტყუნებელი განაჩენიც, დიდი ალბათობით, წლის ბოლომდე დადგება. ამის შემდეგ კი რუსეთის წინააღმდეგ ომში დაზარალებული ადამიანების ინდივიდუალური სარჩელებიც წავა, რომელთა რაოდენობა 400-ზე მეტია.

იურისტი ლია მუხაშავრია ამბობს, რომ სტრასბურგის ადამიანის უფლებათა სასამართლოს საბოლოო გადაწყვეტილების შემდეგ შესაძლოა, რუსეთს დიდი ოდენობის კომპენსაცია დაეკისროს, ისევე როგორც მოხდა რუსეთიდან ქართველების დეპორტაციის საქმეზე, ხოლო დანაშაულის ჩამდენი კონკრეტული ფიზიკური პირის სს-ის პასუხისმგებლობას სტრასბურგი არ ითვალისწინებს, ეს ჰააგის ტრიბუნალის პრეროგატივაა.

"ჩვენ თუ შევძელით, საქართველოსაც შეუძლია!" (რეზონანსი) 

ავტ.: აკაკი გვიმრაძე 

ინტერვიუ ესტონეთის საგარეო საქმეთა სამინისტროს საერთაშორისო ეკონომიკური პოლიტიკისა და განვითარების თანამშრომლობის დეპარტამენტის გენერალურ დირექტორ იური საილენტალთან 

იური საილენტალი „რეზონანსთან“ ინტერვიუში ესტონეთი-საქართველოს თანამშრომლობასა და ერთობლივ პროექტებზე საუბრობს. მისი განცხადებით, ესტონეთი რეფორმების გატარებასა და განვითარებაში ამ ეტაპზე სამ ქვეყანას - საქართველოს, უკრაინასა და მოლდოვეთს ეხმარება სლოგანით - "ჩვენ თუ შევძელით, მათაც შეუძლიათ!"

ესტონეთის საგარეო საქმეთა სამინისტროს წარმომადგენელი საქართველოს ევროკავშირში გაწევრიანებას პოლიტიკურ ნებასა და რეფორმებს უკავშირებს. – „ეს მნიშვნელოვანწილად პოლიტიკური საკითხია და დამოკიდებულია იმ განწყობებზე, რომლებიც ევროპაშია. საქართველო უნდა დაელოდოს თავის ისტორიულ შანსსა და იმ პოლიტიკურ ფანჯარას, რომელიც აუცილებლად განჩდება და იმ მომენტისათვის ქვეყანა მზად უნდა იყოს. 

ამ ეტაპზე გაფართოების მიმართულებით ევროკავშირის აქცენტი ბალკანეთისკენაა გადატანილი, შემდეგ კი ვნახოთ, რა იქნება“, - აცხადებს იური საილენტალი. 

საქართველოზე გამავალი დიდი გაზსადენის მშენებლობა 1 თვეში დასრულდება (რეზონანსი) 
ავტ.: მარიკა გოგოხია

გამოცემის ცნობით, ტრანსანატოლიური მილსადენის - "ტანაპის" მშენებლობა 1 თვეში დასრულდება. პროექტის ამუშავების შემდეგ ბუნებრივი აირი, აზერბაიჯანიდან საქართველოსა და თურქეთის გავლით, ევროპას მიეწოდება. ქართული მხარე გლობალურ პროექტზე დიდ იმედს ამყარებს. ანალიტიკოსების შეფასებით, ეკონომიკურ სარგებელთან ერთად, საქართველო ამით პოლიტიკურ დივიდენდსაც მიიღებს, რადგანაც ქვეყნის უსაფრთხოებისთვის მნიშვნელოვანი პროექტები განხორციელდება.

საქართველოში კრიპტოვალუტის ახალი ცენტრის აშენება იგეგმება (რეზონანსი) 
ავტ.: მარი ჩიტაია

გავრცელებული ინფორმაციით, საქართველოში კრიპტოვალუტის ახალი დატა-ცენტრის მშენებლობა იგეგმება. გამოცემის ცნობით, ციფრული ვალუტის გამომუშავების ბოლოდროინდელმა ბუმმა ენერგეტიკას დიდი თავსატეხი გაუჩინა და კიდევ ერთი ასეთი საწარმოს მოწყობა ქვეყანაში ელექტროენერგიის მოხმარებას დაახლოებით 1,5 მლრდ კვტ/სთ-ით გაზრდის. ენერგეტიკოსები სახელმწიფოს მხრიდან კრიპტოვალუტის მოპოვებაზე მაღალი ტარიფის დაწესებას მოითხოვენ.
სტატიაში ნათქვამია, რომ კონკურენტუნარიანი გარემოს პირობებში ციფრული ვალუტის მაინინგი არ წარმოადგენს საფრთხეს, მაგრამ არსებულ ვითარებაში ეკონომიკის დამანგრევლადაც შეიძლება, იქცეს. ამის მიზეზი, როგორც ენერგეტიკოსი გია არაბიძე აცხადებს, საგადასახადო პოლიტიკაა, რითაც დატა-ცენტრები ბოროტად სარგებლობენ.

სპეციალისტები ფიქრობენ, რომ კრიპტოვალუტების წარმოების პროცესი რიგით მოქალაქეებს დააზარალებთ, რადგან აუცილებლად დადგება დენის გაძვირების საკითხი. 
ტურიზმში თაღლითობის შემთხვევები სწრაფად იზრდება (რეზონანსი) 
ავტ.: თამუნა მუკბანიანი

გამოცემა წერს, რომ ტუროპერატორების ნაწილი მომხმარებელს ატყუებს. პაკეტის შეძენის დროს ნანახი სასტუმრო, ვარსკვლავების რაოდენობა, მომსახურება, ფასი არ ემთხვევა იმას, რაც რეალურად ხვდებათ ადგილზე ჩასულებს. პრობლემა საკმაოდ მასშტაბურია და ეხება როგორც საქართველოდან სამოგზაუროდ წასულ, ასევე ქვეყანაში ჩამოსულ ტურისტებსაც. საქმე ისაა, რომ უკმაყოფილო მოგზაური ვერსად იჩივლებს და სამართალსაც ვერ იპოვის, რადგან სასამართლოში ჩივილი დიდ დროსა და ხარჯებს უკავშირდება. 

ტურიზმის სფეროს სპეციალისტების ნაწილი მიიჩნევს, რომ აუცილებელია სახელშეკრულებო პირობებისა და სახელმწიფოს მხრიდან რეგულირების გამკაცრება, წინააღმდეგ შემთხვევაში უკმაყოფილო ადამიანთა რიცხვი კიდევ გაიზრდება.
"5-დან 4 ავტოგასამართი სადგური საწვავის ჩასხმის დროს იტყუება" (რეზონანსი) 
ავტ.: მარი ჩიტაია

მომხმარებელთა უფლებების დაცვის საზოგადოების ხელმძღვანელ ბექა კემულარიას თქმით, მომხმარებელთა უმრავლესობას საწვავის სიზუსტესტან დაკავშირებით ხშირად აქვს პრობლემა და ამაზე ბევრს საუბრობენ. ხშირია ფაქტები, რომ ხარისხში ატყუებენ, უსხამენ იმაზე ნაკლებს, რამდენიც რეალურად ეკუთვნით. 5-დან 4 ავტოგასამართი სადგური არაზუსტად ასხამს საწვავს. ცდომილება თითო ლიტრზე დაახლოებით 100-200 გრამია. 
"პეგასუსის" ავიარეისზე გარდაცვლილის ოჯახი კომპანიას ადანაშაულებს (რეზონანსი) 
ავტ.: ნათია ლომიძე

13 აპრილს, თბილისი-სტამბულის რეისზე გარდაცვლილ მურაზიკ ხუდოევის ოჯახი  ავიაკომპანიას ადანაშაულებს და მიიჩნევს, რომ მას პირველადი დახმარება ვერ აღმოუჩინეს, რაც საბოლოოდ ფატალურად დასრულდა. შემთხვევის ადგილზე, დაახლოებით, ნახევარი საათის შემდეგ მისულ მედიკოსებს პაციენტი გარდაცვლილი დახვდათ, რადგან ჟანგბადის ბალონი ორჯერ დაიცალა ისე, რომ ბორტზე მყოფებმა მგზავრისთვის მისი დამაგრება ვერ მოახერხეს. სპეციალისტების აზრით, თუ დაღუპულის ოჯახის წევრების მიერ წაყენებული ბრალდება სიმართლეს შეესაბამება, საქმე ნამდვილად დიდ პრობლემასთან გვაქვს. დამნაშავე იქნება როგორც ავიაკომპანია "პეგასუსი", ასევე - აეროპორტიც.

ახალი თაობა 

რატომ აითვალწუნა ივანიშვილმა კვირიკაშვილი  - თორნიკე შარაშენიძე: ივანიშვილს სასტიკად აღიზიანებს, როდესაც მის ზურგს უკან ხდება საქართველოში ბიზნეს გარიგებები და ფულის ტრიალი (ახალი თაობა) 
ავტ.: ნონა ცაბაძე 

ინტერვიუ თორნიკე შარაშენიძესთან 

თორნიკე შარაშენიძის განცხადებით, რთული სათქმელია როდის შეიცვლება მთავრობის მეთაური ახლა, თუ საპრეზიდენტო არჩევნების შემდეგ. მისი აზრით, ბიძინა ივანიშვილი გიორგი კვირიკაშვილის შემცვლელად გიორგი გახარიას ამზადებს და რომ არ ყოფილიყო შს მინისტრი ბიძინა ივანიშვილის ფავორიტი, ის ასე თამამად ვერ გამოჩნდებოდა და ვერც თამამ განცხადებებს გააკეთებდა. 
შარაშენიძე ფიქრობს, რომ გიორგი კვირიკაშვილს ჯერ კიდევ შენარჩუნებული აქვს დასავლეთში გაწონასწორებული ლიდერის იმიჯი და თუკი მიხეილ სააკაშვილისგან წინასაარჩევნოდ გართულებები არ იქნება, მაშინ პრემიერის შეცვლის დაუყოვნებლივი საჭიროება არ არსებობს, ხოლო თუკი ექსპრეზიდენტი გარკვეული სცენარით იმოქმედებს, ამ შემთხვევაში მთავრობას დასჭირდება ძლიერი მეთაური და გახარიას დანიშვნის საკითხი გადაწყდება. 

რესპონდენტი აქვე ამახვილებს ყურადღებას, რომ, მისი აზრით, ბიძინა ივანიშვილმა გიორგი კვირიკაშვილი ბიზნესსქემებში ჩარევის გამო აითვალწუნა. – „ფაქტია, რომ ის გახვეულია ამ სქემებში და ეს ბიძინა ივანიშვილს არ მოსწონს. რაღაცები მოხდა ივანიშვილის ზურგს უკან. ივანიშვილს სასტიკად აღიზიანებს, როდესაც მის ზურგს უკან ხდება საქართველოში ბიზნესგარიგებები და ფულის ტრიალი. პირველ რიგში, ის ბიზნესმენია, თან ბიზნესმენი, რომელიც, ამავდროულად აკონტროლებს სახელმწიფოს. მას არ უნდა მსგავსი საკითხები მის ზურგს უკან წყდებოდეს“, - აცხადებს თორნიკე შარაშენიძე. 

შარაშენიძე „ქართული ოცნების“ საპრეზიდენტო კანდიდატად ბიძინა ივანიშვილის დასახელებას არ გამორიცხავს. ამბობს, რომ ექსპრემიერისთვის ეს დისკომფორტი იქნება, მაგრამ ამხელა გავლენის მქონე ადამიანის გაპრეზიდენტება ქვეყანას წაადგება და გაქრება მოსაზრება არაფორმალური მმართველობის შესახებ, რაც ძალიან მნიშვნელოვანია. 

რესპონდენტი ოპოზიციის საარჩევნო შანსებზეც საუბრობს. მისი აზრით, საპრეზიდენტო არჩევნებში ოპოზიციას შანსი მხოლოდ იმ შემთხვევაში გაუჩნდება, თუ მიხეილ სააკაშვილი საჭადრაკო დაფას ააყირავებს, მაგრამ ეს ქვეყნისთვის არასახარბიელო მოცემულობა იქნება. 

გიორგი კვირიკაშვილი აშშ-ს სახელმწიფო მდივანს: მოუთმენლად ველი თქვენთან შეხვედრას საქართველოში (ახალი თაობა) 

საქართველოს პრემიერ-მინისტრმა, გიორგი კვირიკაშვილმა აშშ-ს სახელმწიფო მდივან მაიკ პომპეოსთან შეხვედრის შემდეგ პარტნიორი ქვეყნის მიერ გაწეულ დახმარებაზე ისაუბრა. გიორგი კვირიკაშვილის თქმით, აშშ-ს დახმარებით, საქართველო იქცა მსოფლიოში ინვესტირებისა და ბიზნესის წარმოებისთვის ერთ-ერთ ყველაზე ხელსაყრელ ქვეყნად. 

„ბატონო მდივანო, სამომავლო თანამშრომლობის პოტენციალი ორივე ქვეყნისთვის უდიდესია. მე იმედით შევყურებ თქვენთან თანამშრომლობას ყველა მიმართულებით, რომლებიც შედის ამერიკელი და ქართველი ხალხის ინტერსებში. მოუთმენლად ველი თქვენთან შეხვედრას საქართველოში“, - მიმართა კვირიკაშვილმა პომპეოს.

მაიკ პომპეო: აშშ მოუთმენლად ელის ერთ დღეს საქართველოს მიღებას ნატოს რიგებში (ახალი თაობა) 

ამერიკის შეერთებული შტატების სახელმწიფო მდივნის, მაიკ პომპეოს განცხადებით, აშშ-ს პრეზიდენტი დონალდ ტრამპი მტკიცედ უჭერს მხარს ბუქარესტის 2008 წლის სამიტის გადაწყვეტილებას. 

როგორც პომპეომ საქართველოს პრემიერ-მინისტრთან გამართული შეხვედრის შემდეგ განაცხადა, ამერიკის შეერთებული შტატები მოუთმენლად ელის ერთ დღეს საქართველოს მიღებას ნატოს რიგებში.

„ჩვენი გადაწყვეტილება ურყევია. პრეზიდენტი ტრამპი მტკიცედ უჭერს მხარს ბუქარესტის 2008 წლის სამიტის გადაწყვეტილებას და ამერიკის შეერთებული შტატები მოუთმენლად ელის ერთ დღეს საქართველოს მიღებას ნატოს რიგებში. ჩვენს დღევანდელ შეხვედრაზე განვიხილავთ ყველა იმ ასპექტს, რომლებიც ერთმანეთთან აკავშირებს ეროვნულ უსაფრთხოებას, დინამიკურ ეკონომიკას და დემოკრატიას“, - განაცხადა პომპეომ. 

მისივე თქმით, უსაფრთხოებასთან დაკავშირებული საერთო ინტერსების დაცვის საქმეში ამერიკის შეერთებული შტატები და ნატო ეყრდნობიან ძლიერ, მოქმედებისთვის მზად მყოფ და თავდაცვისუნარიან პარტნიორებს და საქართველო სწორედ ასეთი პარტნიორია.
„საქართველო რუსეთის მიმართ ისრაელივით უნდა მოიქცეს“ - რას ფიქრობს ებრაელი ექსპერტი საქართველო-რუსეთის დიალოგის შესაძლებლობაზე (ახალი თაობა) 
ავტ.: მარიამ მჭედლიშვილი 

სტატიის თანახმად, პრემიერ-მინისტრ გიორგი კვირიკაშვილის ჟენევის ფორმატის გაფართოებასთან დაკავშირებული განცხადება და პრეზიდენტ გიორგი მარგველაშვილის მზაობა რუსეთთან დიალოგის თაობაზე, ორი ქვეყნის ლიდერების შეხვედრის თემას აქტუალურს ხდის. ავტორი წერს, რომ რუსი ექსპერტები არ გამორიცხავენ, მსგავსი შეხვედრა უახლოეს მომავალში გაიმართოს. 

ებრაელი ექსპერტი ავიგდორ ესკინი ფიქრობს, რომ საქართველომ ისრაელის მსგავსი პოლიტიკა უნდა აირჩიოს რუსეთთან მიმართებით. მისი თქმით, რუსეთის საგარეო უწყება ისრაელის საწინააღმდეგოდაა განწყობილი, თუმცა, ამის მიუხედავად, ბენიამინ ნეთანიაჰუ წელიწადში რამდენჯერმე ხვდება პუტინს, მაგალითად, სირიის საკითხებზე სასაუბროდ. 

რესპონდენტი ქართულ პოლიტიკურ სპექტრზეც ამახვილებს ყურადღებას. მისი თქმით, „პატრიოტთა ალიანსს“ რუსეთშიც არ აფასებენ დადებითად, ნინო ბურჯანაძის მოსკოვში ვიზიტი კი იმაზე მნიშვნელოვანი იყო, ვიდრე კარასინი-აბაშიძის ფორმატია. 

ავიგდორ ესკინი ბიძინა ივანიშვილიზეც საუბრობს. ექსპერტი დარწმუნებულია, რომ ბიძინა ივანიშვილისთვის გაცემული ნდობის კრედიტი იწურება და „ქართული ოცნების“ თავმჯდომარეობით იგი საბჭოთა გენმდივნის იმიჯს იმკვიდრებს. 

სერგო რატიანი: ცენზურის დაკანონებას ვერ შევეგუებით (ახალი თაობა) 

ავტ.: ნათია ხურცილავა 

ინტერვიუ სერგო რატიანთან 

„ევროპული საქართველოს“ ერთ-ერთი ლიდერი, სერგო რატიანი ეკა ბესელიასა და ლევან გოგიჩაიშვილის მიერ პარლამენტში ინიცირებულ კანონპროექტს განიხილავს და მას ცენზურის დაკანონების მცდელობას უწოდებს. რატიანი დარწმუნებულია, რომ აღნიშნული ინიციატივის დაკანონება ქვეყნის მომავალს მნიშვნელოვნად დააზარალებს და ეს კანონი საბჭოთა წარსულში დაბრუნება იქნება. ამიტომაც, იგი კოლეგებს მოუწოდებს უარი თქვან ცალკეული ადამიანების გულის მოგებაზე და ქვეყნის მომავალზე იფიქრონ. – „ადამიანები მსგავს რამეს, 21-ე საუკუნეში ცენზურის დაკანონებას, უბრალოდ ვერ შეეგუებიან“, - აცხადებს რატიანი.

